Á MESA DO PARLAMENTO

O Grupo Parlamentar do BLOQUE NACIONALISTA GALEGO, ao abeiro do Regulamento da Cámara, apresenta a seguinte Proposición non de Lei para o seu debate en Comisión, sobre a creación dun mecanismo de prevención da tortura e outros tratamentos ou penas cruéis, desumanos ou degradantes.

O 18 de decembro do 2002 no seo das Nacións Unidas redactouse o Protocolo Facultativo á Convención contra a tortura e outros tratamentos ou penas crueis, desumanos ou degradantes, asinado polo Estado Español o 13 de abril do 2005 e ratificado o 4 de abril do corrente 2006.
No artigo 28 do Protocolo establecese que a súa entrada en vigor produciríase o trixésimo día após a data do depósito do vixésimo instrumento de ratificación ou adhesión. Como queira que tal circunstancia xa se produciu coa ratificación do Protocolo polos Estados de Honduras e Bolivia, feitas o pasado 23 de maio, resulta que o referido Protocolo esta en vigor dende o pasado 22 de xuño.

O obxectivo do Protocolo é o establecemento de mecanismos nacionais e internacionais de prevención da tortura, mediante a visita aos lugares nos que se atopan persoas privadas de liberdade contra a súa vontade.

No propio Protocolo –art. 17- prevese que no caso de Estados con competencias descentralizadas as entidades descentralizadas tamén podan establecer os seus propios mecanismos de prevención.

Este é sen dúbida o caso galego, por canto Galiza xa ten asumido competencias en áreas (menores, sanidade...) nas que se poden producir o internamento obrigatorio de persoas. A este respeito sinalar que, en termos do propio Acordo internacional, por privación de liberdade debe entenderse aqueles casos nos que se atopa unha persoa, xa sexa por orde administrativa, xudicial ou de calquera outra autoridade e que implican a imposibilidade de ausentarse do lugar no que se atopa pola súa propia vontade. 

Galiza, con este goberno marcado polo selo da transparencia, debe ser pioneira na constitución deste mecanismo de prevención da tortura. Así dende o grupo parlamentar do BLOQUE NACIONALISTA GALEGO vimos a solicitar que o Goberno de Galiza tome a iniciativa na creación dun organismo independente, tanto nos seus nomeamentos como no seu funcionamento, e que teña capacidade para:

- Examinar o tratamento que reciben as persoas privadas de liberdade

- Facer recomendacións e propostas para mellorar a situación e tratamento das persoas privadas de liberdade

- Acceder as informacións relativas ás persoas privadas de liberdade, tendo a posibilidade de entrevistarse reservadamente con elas

- Escoller libremente os centros a visitar, as dados e as persoas coas que se entrevistar...

En resumo, no Estado español débense crear un ou máis mecanismos de prevención da tortura, e por iso Galiza, que ten un Goberno comprometido coa defensa dos dereitos humanos e coa transparencia como práctica política; ten que ser pioneira, dentro das súas competencias e capacidades, na constitución destes mecanismos de prevención, razón pola que o grupo parlamentar do BLOQUE NACIONALISTA GALEGO apresenta a seguinte PROPOSICIÓN NON DE LEI:

““O Parlamento insta á Xunta de Galicia a realización das actuacións conducentes a posta en marcha en Galiza dun mecanismo de prevención, nos termos e coas funcións e competencias estabelecidas no Protocolo facultativo á Convención contra a tortura e outros tratamentos ou penas cruéis, desumanos ou degradantes”
